
دایکی: »کامیلیا، سبەی ئێواره من و باوکت دەچین بۆ نانخواردن له دەرەوه.«
کامیلیا: »زۆر خۆشه، دەچین بۆ چ خواردنگەیەک؟«

دایکی: »وتم من و باوکت... تۆ لەگەڵ لۆرا له ماڵەوه دەبیت.«
کامیلیا: »لۆرا کێیه؟ من نایناسم!!«

دایکی: »ئەو خانمێکی زۆر میهرەبانه، پێکەوه نانی ئێواره دەخۆن، 
چیرۆکت بۆ دەخوێنێتەوه، یاریت لەگەڵ دەکات... 

دڵنیابه هەموو شتێک باش دەچێته ڕیوه.«
کامیلیا:»دایکه، تۆ دەزانی من زۆر شەرمنم!!«

دایکی: »نەخێر، تۆ شەرمن نیت!! لۆرا دادەیەکی ڕووخۆشه، 
دڵنیام دەبنه هاوڕێی یەکتر.«

کاتێک کامیلیا چووه ناو پێخەفەکەی، به ورچەی وت: 
- دەزانی ورچه، من و تۆ لەگەڵ خانمێک دەمێنینەوه که نایناسین!! 

ئەمه لەکاتێکدا که من حەز دەکەم لەگەڵ دایک و باوکم بڕۆم.

سەرلەبەیانیی ڕۆژی دواتر، کاتێک کامیلیا له خەو هەڵسابوو و خەریکی نانخواردن بوو، 
بیری لەو شەوه دەکردەوه، که لەگەڵ لۆرا بەسەری دەبات. 

ئەو زۆر نیگەران بوو، بۆیه دایکی دڵی دەدایەوه، بەڵام بێسوود بوو.

باوکی: »بڕوام پێ بکه کامیلیا هەموو شتێک باش دەبێت.« 
لەو کاتەدا زەنگی دەرگاکه لێی دا.

دایکی: »ئازیزەکەم کامیلیا، خێرا وەره لۆرا گەیشت.«

لای دەروازەی ماڵەکه کامیلیا ڕووی بوو بە ڕووی لۆراوه، 
که کچێکی تۆزێک لە خۆی گەورەتر و له دایکی بچووکتر بوو.

لۆرا: »ئەم کاتەت باش کامیلیا. ئەم ئێوارەیه من ئاگام لێت دەبێت!!«
کامیلیا بەدەم بۆڵەوه وتی: »دەزانم.«

کاتێک دایک و باوکی ڕۆیشتن، کامیلیا نەی دەزانی چی به لۆرا بڵێ.
لۆرا: »کامیلیا، دەمبەیت بۆ چێشتخانەکەتان، تا بزانم چی دەخۆیت؟«

کاتێک لۆرا دەرگای ساردکەرەوەکەی کردەوه: 
- یام!! یام!! من دڵنیام حەزت له سپاگێتییه، وانییه؟
کامیلیا به سەرسامییەوه وتی: »بەڵێ، چۆن زانیت؟«
لۆرا: »هەروەها پارووی کەره به شوکولاتەوه!!«

کامیلیا: »وایه، چۆن زانیت؟؟«
لۆرا:»ئەوه لەناو ساردکەرەوەکەدا دانراوه، لەگەڵ کارتێک که له سەری نووسراوه 
)ئەوه بۆ ئێوه کچەکان(. دەڵێی چی سپاگێتییەکه بخەینه ناو فڕنەکەوه، 

بۆ ئەوەی گەرم بێتەوه؟«
کامیلیا: »زۆر باشه!!«

پاش چاوشارکێ و یاریکردن، کامیلیا و لۆرا چوون بۆ ژوورەکەی کامیلیا 
بۆ نیگارکێشان و یاریکردن به ڕەنگەکان.

کامیلیا قیژاندی: »ئەمه سەیروسەمەرەترین دڕندەیه!«
لۆرا: »ڕاست دەکەیت!! ئێستا بچین نانەکەمان بخۆین؟«

کامیلیا و لۆرا لەسەر مێزەکه دانیشتن و دەستیان بە خواردنی ئەو سپاگێتییه کرد، 
که باوکی ئامادەی کردبوو.

کامیلیا:»یام! لۆرا خواردنێکی زۆر خۆشه. ئەمه ئەوەیه که زۆر حەزم لێیەتی!«
لۆرا: »منێش بە هەمان شێوه! بەڵام زیاتر حەزم له پارووی کەرەیه به شوکولاتەوه!«

کامیلیا بەدەم پێکەنینەوه: »منیش!«

کامیلیا: »دەزانی لۆرا؟ پێم وابوو زوو دەم خەوێنی و بایەخم پێ نادەیت، 
بۆیه نیگەران بووم، بەڵام ئێستا پێم خۆشه لەگەڵ تۆم و دڵتەنگ نی، 

لەبەر ئەوەی لەگەڵ دایکم نەڕۆیشتم.«

لۆرا: »ڕاست دەکەیت، چونکه له خوردنگەکه 
نەت دەتوانی چاوشارکێ و یاری بکەیت و 

چیرۆک بخوێنیتەوه.«

کامیلیا: »بەڵێ، دەبوایه بێدەنگ بوویتایه، 
بەڵام لێره دەتوانی به دەنگی بەرز گۆرانی بڵێی.«

ئینجا هەردوو هاوڕێکه دەستیان کرد به گۆرانی وتن و سەماکردن.

لۆرا: »کاتی ئەوه هاتووه کامیلیا جلوبەرگی خەوتن بپۆشێت و بچێته ناو پێخەفەکەتەوه. 
دەبینی ورچه چۆن کارەکەی خۆی تەواو کردووە و چۆته ناو پێخەفەکەوه.«
   لۆرا لەسەر قەراخی پێخەفەکه دانیشت، تا چیرۆکێک بخوێنێتەوه.

   کامیلیا: »لۆرا، ئەگەر جارێکی تر دایک و باوکم چوون بۆ نانخواردن له خواردنگه، 
پێم خۆشه تۆ بێیتەوه و ئاگات لێم بێت.«

لۆرا: »کامیلیا گیان، منیش بەهەمان شێوه! بەڵام به باوکت بڵێ سپاگێتی و...«
کامیلیا:»کەره به شوکولاتەوه ئامادە بکات!!«

هەردوو کچەکه دایانه قاقای پێکەنین.

